भारत सरकार
रेल मंत्रालय
राज्य सभा
06.03.2020 के
अतारांकित प्रश्न सं. 1896 का उत्तर
देश में निजी रेलगाड़ियां
1896. श्री इलामारम करीमः 
क्या रेल मंत्री यह बताने की कृपा करेंगे किः
(क) 
वर्तमान में देश में कितनी निजी रेलगाड़ियां चल रही हैं;

(ख) 
क्या रेलवे निजी रेलगाड़ियों के संचालन हेतु इन्हें रेल के डिब्बे, इंजन, लोको रनिंग स्टाफ आदि प्रदान कराएगा;

(ग) 
यदि हां, तो रेलवे द्वारा प्रदान की गई अवसंरचना का उपयोग करने के लिए प्रत्येक निजी रेलगाड़ी के संचालन पर कितना प्रभार लिया जाएगा;

(घ) 
क्या यह सच है कि निजी रेलगाड़ियों के संचालन से सामान्य रेल सेवाएं प्रभावित होंगी क्योंकि निजी रेलगाड़ियों को समय पर चलाने के लिए सामान्य रेलगाड़ियों में देरी की जाएगी; और
(ङ) 
निज़ी कम्पनियों को भारतीय रेल अवसंरचना का उपयोग करते हुए रेलगाड़ी चलाने की अनुमति प्रदान करके सरकार को अब तक कितना लाभ हुआ है?

उत्तर
रेल और वाणिज्‍य एवं उद्योग मंत्री (श्री पीयूष गोयल)
(क): इस समय, भारतीय रेलवे नेटवर्क पर निजी आपरेटरों द्वारा कोई निर्धारित यात्री गाड़ी सेवा परिचालित नहीं की जा रही है।
(ख) और (ग): रेल मंत्रालय ने अन्‍य बातों के साथ-साथ भारतीय रेल पर सार्वजनिक निजी भागीदारी (पीपीपी) माध्‍यम से विश्‍व-स्‍तरीय प्रौद्योगिकी वाली गाड़ि‍यां परिचालित करने के लिए निजी यात्री गाड़ी परिचालकों को अनुमति प्रदान करने के लिए नियम एवं शर्तों का सुझाव देने के लिए एक वर्ष की अवधि हेतु एक सचिवों के समूह (जीओएस) का गठन किया है। इस जीओएस की फरवरी 2020 तक सात बैठकें आयोजित हो चुकी हैं।  हितधारकों से फीडबैक लेने के लिए नीति आयोग और भारतीय रेलवे की वेबसाइट पर पात्रता के लिए मसौदा अनुरोध और मसौदा रियायत समझौता जिसमें 100 आरंभिक-गंतव्य जोड़ियों (क्लस्टर-वार) की अनंतिम सूची के साथ चल स्टॉक का डिजाइन, खरीद और वैधता तथा जनशक्ति के मुद्दे का उल्लेख किया गया है, अपलोड किए गए हैं।  बहरहाल, इस संबंध में ब्योरों, जिसमें ऑपरेटरों द्वारा देय प्रभार भी शामिल हैं, को अंतिम रूप नहीं दिया गया है।
(घ): निजी ऑपरेटरों द्वारा परिचालित गाड़ियों के परिचालन से भारतीय रेल की नियमित गाड़ियों का परिचालन प्रभावित नहीं होगा क्योंकि वे अपने संबंधित चार्टेड मार्ग पर चलाई जाएंगी।
(ङ): बोली प्रक्रिया पूरी होने के बाद ही संभावित लाभ का अनुमान लगाया जा सकता है। 

